
Dell’Aneide
Canto i.





145.




Pò co na mano s’acciaffaje Sariesto,
Co n’autra Lioneo, Gìa, e Croanto,
E chisto, e chillo, e tutto l’autro riesto,
E pe allegrezza le scennea lo chianto.
Dedone spantecaje, che accossì priesto,
E cossì bello Anea se vedde accanto:
E disse ’ntrà de se: potta de craje,
Tanta bellezza havere tanta guaje!




146.




Pò dice: o Semedeo, che mala sciorte
Co tanta guaje te fruscia? e a sti paise
Tanto lontane a riseco de morte
Te jetta? a tale Aroje stì brutte sfrise?
Ta si chill’ommo generuso, e forte,
Che Cocetregna, e lo gran Patre Anchise
De Simoenta all’acque gnenetaro,
E pò tutte le Gratie t’allattaro?




147.




Saccio ca Teucro, quanno fù cacciato
Da lo sdigno patierno, arresoluto
De trovare autro Regno, ed autro stato,
Venne a Sedone pe trovare ajuto;
E fù da Belo patremo ajutato,
Ca pe amico l’havea sempe tenuto.
E Belo à chillo tiempo facea guerra
Contra de Cipro, e guadagnaje la terra.




148.




Tutte li guaje de Troja me contava
A chillo tiempo Teucro, e me diceva
Gran cose de Usceria, e nce ’mmescava
De li Griece porzì quanto sapeva,
E li Trojane comme Aroje vantava,
Si bè nemmico vuostro se faceva.
E volea, che pe cierto se tenesse,
Ca la streppegna soa da vui scennesse:

